
1. ԸՆԴՀԱՆՈՒՐ ԴՐՈՒՅԹՆԵՐ

 
1. Սույն կարգը (այսուհետ՝ Կարգ) սահմանում է Հայաստանի Հանրապետության և առանձին վարչատարածքային միավորների կամ դրանց խմբերի համար լանդշաֆտային, առողջարանային, ռեկրեացիոն համակարգի տարածքային կազմակերպման նախագծի ` (այսուհետ՝ տարածքային կազմակերպման նախագիծը) և դրա նախագծման առաջադրանքի մշակման, փորձաքննության, համաձայնեցման, հաստատման և փոփոխման ընթացակարգերին, նախագծման առաջադրանքի, նախագծերի կազմի և բովանդակության հիմնական պահանջները:
2.  Տարածքային կազմակերպման նախագիծը՝
1) մշակվում է Հայաստանի Հանրապետության և առանձին վարչատարածքային միավորների կամ դրանց խմբերում ընդգրկված համայնքների վարչական սահմաններում ընդգրկված բոլոր հողատարածքների ներառմամբ՝ կանոնակարգելով ինչպես տեղական, այնպես էլ՝ մարզի համար ընդհանուր հետաքրքրություն ներկայացնող զարգացման խնդիրները.
2) սահմանում է լանդշաֆտային, առողջարանային, ռեկրեացիոն համակարգի ապահովմանն ուղղված, «Քաղաքաշինության մասին» օրենքով (այսուհետ՝ Օրենք) և Կարգով նախատեսված պարտադիր պահանջները, համայնքի լանդշաֆտային, առողջարանային, ռեկրեացիոն համակարգի առողջարանային, ռեկրեացիոն համակարգի զարգացման հիմնական ուղղությունները, լանդշաֆտային, առողջարանային, ռեկրեացիոն համակարգի հանդիսացող հողերի օգտագործման ռեժիմները, պարտադիր պահանջներն ու Հայաստանի Հանրապետության օրենսդրության ու նորմատիվատեխնիկական փաստաթղթերով սահմանված սահմանափակումները.
3) մշակվում է Հայաստանի Հանրապետության պետական բյուջեի կամ առանձին համայնքների դեպքում համայնքային բյուջեի, ինչպես նաև Օրենքով չարգելված այլ ֆինանսական միջոցների հաշվին.
4) հաստատվում է Հայաստանի Հանրապետության համապատասխան մարզպետի որոշմամբ, Հայաստանի Հանրապետության վարչատարածքային միավորների սահմաններում ընդգրկված համայնքների ավագանիների կողմից նախագծերը հաստատելու մասին համապատասխան որոշումների առկայության դեպքում.
3․ Սահմանված կարգով հաստատված տեղական և միկրոռեգիոնալ մակարդակի տարածական պլանավորման փաստաթղթերը հիմք են հանդիսանում տարածքային կազմակերպման նախագծի մշակման համար: 
4․ Տարածքային կազմակերպման նախագծի նպատակներն են.
1)          միավորների տարածքների կայուն զարգացման պայմանների ստեղծում, 
2) շրջակա միջավայրի գրավիչ ձևավորման ապահովում, 
3) ձևավորված քաղաքաշինական կառուցվածքի և ճարտարապետական կերպարի (դիմագծի) պահպանում և պատմականորեն ձևավորված միջավայրի հետ նոր կառուցապատման ներդաշնակության ապահովում,
4) քաղաքաշինական կազմավորված միջավայրին համահունչ քաղաքականության վարման ապահովում,
5) քաղաքաշինական ակտիվ ներգործություն ունեցող առավել արժեքավոր դոմինանտների (գերիշխող տարրերի) և դրանց տեսողական ընկալման համար նպաստավոր պայմանների ապահովում,
6) քաղաքաշինական միջավայրի և բնական դոմինանտների (գերիշխող տարրերի) հորինվածքային փոխկապակցվածության (բնության գերիշխող հատվածների հետ քաղաքաշինական արժեքավոր բաղադրիչների համահունչ կազմակերպումը) ապահովում,
7) Հայաստանի Հանրապետության վարչատարածքային միավորների կամ դրանց խմբերի համար լանդշաֆտային, առողջարանային, ռեկրեացիոն համակարգի տարածքային համայնապատկերային ընկալման պայմանների ապահովում,
8) Հայաստանի Հանրապետության վարչատարածքային միավորների կամ դրանց խմբերի համար լանդշաֆտային, առողջարանային, ռեկրեացիոն համակարգի առավել շահեկան օգտագործման և նպաստավոր պայմանների ստեղծման ապահովում,
9) տրանսպորտային և հետիոտնային հոսքերի ակտիվության կանոնակարգում և կարգավորում,
10) բնական և արհեստական լանդշաֆտի վերականգնման, պահպանման ու հետագա օգտագործման միջոցառումների իրականացման կանոնակարգում,
11) նախատեսվող և վերակառուցվող օբյեկտների համար ճարտարապետահատակագծային և տեխնիկական նախագծման առաջադրանքներում (նախագծման թույլտվություն) պայմանների և պահանջների ձևակերպում,
12) տարածքային պլանավորման նպաստավոր պայմանների ստեղծման ապահովում,
13) ներդրումների ներգրավման բարենպաստ պայմանների ստեղծման ապահովում, այդ թվում` հողամասերի և կապիտալ շինարարության օբյեկտների թույլատրված օգտագործման առավել արդյունավետ տեսակների ընտրության հնարավորություն ընձեռնելու միջոցով:
5․ Տարածքային կազմակերպման նախագծի նախագծման առաջադրանքները համապատասխան մարմինների կողմից կարող են հաստատվել միայն Հայաստանի Հանրապետության վարչապետի 2009 թվականի դեկտեմբերի 22-ի N 1064-Ա՝ Քաղաքաշինական ծրագրային փաստաթղթերի մշակման աշխատանքները համակարգող միջգերատեսչական հանձնաժողովի (այսուհետ՝ միջգերատեսչական հանձնաժողով)  դրական եզրակացության առկայության դեպքում: 
6. Տարածքային կազմակերպման նախագիծը համապատասխան մարմինների կողմից կարող են հաստատվել միայն Հայաստանի Հանրապետության վարչապետի 2024 թվականի նոյեմբերի 1-ի N 978-Լ որոշման  N 1 հավելվածով հաստատված քաղաքաշինական ծրագրային փաստաթղթերի փորձաքննական հանձնաժողովի  (այսուհետ՝ Հանձնաժողով)  դրական եզրակացության առկայության դեպքում: 
7. Միջգերատեսչական հանձնաժողովի և Հանձնաժողովի դրական եզրակացությունները տրվում են, եթե համաձայնեցման ներկայացված փաստաթղթերի վերաբերյալ շահագրգիռ մարմինների կարծիքները դրական են:
8. Տարածքային կազմակերպման նախագծի և դրա նախագծման առաջադրանքների վերաբերյալ կարծիքները Հայաստանի Հանրապետության քաղաքաշինության կոմիտե  (այսուհետ` Լիազոր մարմին) են ներկայացվում էլեկտրոնային կապի միջոցների կիրառմամբ կամ գրավոր փաստաթղթերի փոխանցմամբ: 
9. Այն դեպքում, երբ շահագրգիռ մարմիններից ստացվել են համապատասխան իրավական ակտերի կոնկրետ դրույթներին հղումներ պարունակող բացասական կարծիքներ (դիտողություններ և առաջարկություններ), Լիազոր մարմինը նախագիծը վերադարձնում է լրամշակման, կցելով՝ ներկայացված դիտողությունների և առաջարկությունների ամփոփ տեղեկանքը: Լիազոր մարմինը մարզպետի աշխատակազմի կողմից ներկայացված լրամշակված փաթեթը հինգօրյա ժամկետում ներկայացնում է բացասական կարծիք ներկայացրած շահագրգիռ մարմին (մարմիններ)՝ կարծիքի: Շահագրգիռ մարմինների կողմից կարծիքը (կարծիքները)՝ Լիազոր մարմին են ներկայացվում այն ստանալուց հետո՝ 5 աշխատանքային օրվա ընթացում:
10. Լրամշակված նախագծերի վերաբերյալ կրկին բացասական կարծիք (կարծիքներ) ստանալու դեպքում, Լիազոր մարմինը՝ բացասական կարծիքը Կարգի պահանջներին համապատասխան հիմնավորված լինելու դեպքում, վերադարձնում է մարզպետի աշխատակազմին՝ կցելով մերժման հիմքերը կամ, անհրաժեշտ հիմնավորման բացակայության դեպքում՝ հարցը ներկայացնում է Հանձնաժողովի առաջիկա նիստի քննարկմանը:
11. Լիազոր մարմինը կարող է Հանձնաժողովի անդամների կարծիքը ստանալ նաև հարցման միջոցով՝ էլեկտրոնային կապի միջոցների կիրառմամբ: Հանձնաժողովի անդամի կարծիքը համարվում է ստացված, եթե այն արտահայտվել է շահագրգիռ մարմնի կողմից ստորագրված փաստաթղթում:
12. Հանձնաժողովի նիստում (կամ հարցման արդյունքում) հարցի վերաբերյալ միասնական կարծիք չձևավորելու դեպքում, Լիազոր մարմինն ամփոփում է կարծիքները և ներկայացնում Հայաստանի Հանրապետության վարչապետի աշխատակազմ` մշտապես գործող տարածքային զարգացման և շրջակա միջավայրի կոմիտեի (այսուհետ` Կոմիտե) առաջիկա նիստում զեկուցելու համար: Կոմիտեի որոշումը հիմք է հարցի վերաբերյալ Հանձնաժողովի վերջնական որոշումն ընդունելու համար:
13. Օրենքի պահանջներին համապատասխան տարածքային կազմակերպման նախագիծը մշակվում է սույն որոշմամբ սահմանված Կարգով: Ընդ որում` տարածքային կազմակերպման նախագիծը հաստատվում ու փոփոխվում է սույն Կարգով քաղաքաշինական ծրագրային փաստաթղթերի հաստատման և (կամ) փոփոխման համար նախատեսված պահանջների ապահովմամբ:
14. Տարածքային կազմակերպման նախագծով սահմանված պայմանները պարտադիր են քաղաքաշինական գործունեության բոլոր սուբյեկտների համար, տարածվում են անշարժ գույք հանդիսացող բոլոր օբյեկտների վրա` անկախ սեփականության ձևից, սեփականատերերի կամ օգտագործողների փոփոխման դեպքում պահպանում են իրենց ուժը և հիմք են քաղաքաշինական գործունեության իրականացման, վերահսկողության ու վիճելի հարցերի լուծման համար:
15. Տարածքային կազմակերպման նախագծի իրագործումը, համաձայն դրանով սահմանված միջոցառումների ծրագրի, ապահովում է համայնքի ղեկավարը (այսուհետ՝ Իրավասու մարմին)՝ Կարգի պահանջներին համաձայն:
16.  Իրավասու մարմինն իրականացնում է տարածքային կազմակերպման նախագծին համապատասխան իրականացված միջոցառումները և տարածքային կազմակերպման նախագծերով չնախատեսված փոփոխությունները՝ տեղադրված տարածքային կազմակերպման նախագծի վրա։


2. ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ և ԱՌԱՆՁԻՆ ՎԱՐՉԱՏԱՐԱԾՔԱՅԻՆ ՄԻԱՎՈՐՆԵՐԻ ԿԱՄ ԴՐԱՆՑ ԽՄԲԵՐԻ ՀԱՄԱՐ ԼԱՆԴՇԱՖՏԱՅԻՆ, ԱՌՈՂՋԱՐԱՆԱՅԻՆ, ՌԵԿՐԵԱՑԻՈՆ ՀԱՄԱԿԱՐԳԻ ՏԱՐԱԾՔԱՅԻՆ ԿԱԶՄԱԿԵՐՊՄԱՆ ՆԱԽԱԳԾԻ ԱՌԱՋԱԴՐԱՆՔԻ ԵՎ ՆԱԽԱԳԾԻ ՄՇԱԿՄԱՆ, ՓՈՐՁԱՔՆՆՈՒԹՅԱՆ, ՀԱՄԱՁԱՅՆԵՑՄԱՆ, ՀԱՍՏԱՏՄԱՆ ՈՒ ՓՈՓՈԽՄԱՆ ԸՆԹԱՑԱԿԱՐԳԸ
 
17. Տարածքային կազմակերպման նախագծի նախագծման առաջադրանքը կազմում է համապատասխան մարզպետի աշխատակազմը և այն համաձայնեցնում վարչատարածքային միավորի մեջ ընդգրկված համայնքների ավագանիների հետ։ 
18. Տարածքային կազմակերպման նախագծի մշակման առաջադրանքը հաստատվում է մարզպետի որոշմամբ՝ սահմաններում ընդգրկված համայնքների մասով ավագանիների որոշումների առկայության դեպքում:
19. Մարզպետի աշխատակազմը առաջադրանքի նախագիծը կազմելուց հետո Հայաստանի Հանրապետության կառավարության 1998 թվականի հոկտեմբերի 28-ի N 660 որոշմամբ սահմանված կարգով համայնքի վարչատարածքային միավորի մեջ ընդգրկված համայնքների) բնակչությանն իրազեկում է առաջադրանքի հասարակական քննարկման օրվա և ժամի, ինչպես նաև մինչև քննարկումն առաջադրանքի բովանդակությանը ծանոթանալու հնարավորության մասին: Իրազեկումն իրականացվում է «Շրջակա միջավայրի վրա ազդեցության գնահատման և փորձաքննության մասին» օրենքով նախատեսված հասարակական լսումների շրջանակներում:
20. Քննարկումը կարող է նշանակվել դրա մասին իրազեկման օրվանից ոչ շուտ, քան 10 աշխատանքային օր անց` 5-օրյա ժամկետում:
21. Համայնքի (համայնքների) բնակիչները կարող են մինչև քննարկման օրը մարզպետի աշխատակազմը ներկայացնել առաջադրանքի նախագծի վերաբերյալ առաջարկություններ:
22. Մարզպետի աշխատակազմը հասարակական քննարկման արդյունքում արված առաջարկություններն ամփոփում է և անհրաժեշտության դեպքում լրամշակում առաջադրանքի նախագիծը քննարկման օրվանից 5 աշխատանքային օրվա ընթացքում, որից հետո Կարգի պահանջներին համապատասխան լրացրած նախագծման առաջադրանքի նախագիծը ներկայացնում է Լիազոր մարմին` համաձայնեցման:
23.  Լիազոր մարմինն, առաջադրանքի նախագծին համաձայնություն տալու դեպքում, նախագիծը ստանալու օրվանից 5 աշխատանքային օրվա ընթացքում այն ներկայացնում է շահագրգիռ մարմիններին՝ առաջադրանքի վերաբերյալ առաջարկություններ և համայնքին առնչվող ելակետային նյութեր, տվյալներ և իրականացվող ու նախատեսվող ոլորտային ծրագրերի վերաբերյալ տեղեկատվություն ստանալու նպատակով:
24. Այն դեպքում, երբ առաջադրանքի նախագիծը կազմված է թերություններով և այն աշխատանքային կարգով հնարավոր չէ լրամշակել, Լիազոր մարմինն, առաջադրանքը ստանալու օրվանից 5 աշխատանքային օրվա ընթացքում այն համապատասխան հիմնավորումներով վերադարձնում է մարզպետի աշխատակազմին՝ լրամշակման:
25. Շահագրգիռ մարմիններն առաջադրանքի նախագծի վերաբերյալ առաջարկությունները և Կարգի 37-րդ կետում նշված նյութերը առաջադրանքի նախագիծը ստանալու օրվանից 7 աշխատանքային օրվա ընթացքում տրամադրում են Լիազոր մարմնին։ Լիազոր մարմինն ամփոփում է շահագրգիռ մարմիններից ստացված առաջարկությունները և 5 աշխատանքային օրվա ընթացքում մարզպետի աշխատակազմին է տրամադրում շահագրգիռ մարմինների առաջարկությունների ու դիտողությունների հիման վրա լրամշակված առաջադրանքի նախագիծը՝ կցելով ստացված ելակետային նյութերը: Եթե սույն կետում նշված ժամկետում առաջադրանքի նախագծի վերաբերյալ շահագրգիռ մարմնի կողմից առաջարկություն չի ներկայացվում, Լիազոր մարմինն ամփոփում է առաջադրանքի նախագիծը ստացված կարծիքների հիման վրա:
26. Մարզպետի աշխատակազմը, ստանալով համաձայնեցված առաջադրանքի նախագիծը, բնակչությանն իրազեկելու նպատակով փակցնում է այն հայտարարությունների պատին և հրապարակում իր պաշտոնական կայքում, որից հետո 15 օրվա ընթացքում բնակչությունից գրավոր առարկություններ չստանալու դեպքում առաջադրանքի նախագիծը ներկայացնում է ավագանու հաստատմանը: Հիմնավորված առաջարկություններ ստանալով մարզպետի աշխատակազմը ներառում է դրանք առաջադրանքում, 5-օրյա ժամկետում համաձայնեցնում փոփոխությունները Լիազոր մարմնի հետ, որից հետո ներկայացնում հաստատման:
27. Համայնքի ավագանու որոշմամբ հաստատելուց հետո Իրավասու մարմինը ներկայացնում է համապատասխան մարզպետին՝ հաստատման։
28. Տարածքային կազմակերպման նախագծի նախնական գնահատման հայտի փորձաքննությունը և նախագծման առաջադրանքի համաձայնեցման գործընթացները կարող են համատեղվել` Հայաստանի Հանրապետության օրենսդրության պահանջների ապահովման դեպքում:
29. Առաջադրանքը հաստատելուց հետո նախագիծը պատվիրող մարմնի կողմից «Գնումների մասին» օրենքով սահմանված կարգով ընտրված` քաղաքաշինական փաստաթղթերի մշակման լիցենզիա /արտոնագիր/ ունեցող նախագծային աշխատանքներ իրականացնող՝ կապալառուի հետ (այսուհետ` Կատարող) կնքում է պայմանագիր, նրան է փոխանցում իր տրամադրության տակ գտնվող ելակետային նյութերը: Բացակայող ելակետային նյութերի հավաքագրման պարտավորությունը պայմանագրով կարող է դրվել Կատարողի վրա:
30. Ելնելով տարածքային կազմակերպման նախագծի առանձնահատկություններից, ծավալից և (կամ) բարդությունից` Լիազոր մարմնի կամ Իրավասու մարմնի նախաձեռնությամբ նախագծի մշակման աշխատանքների նախագծային կապալի պայմանագրով սահմանված փուլերը կարող են քննարկվել Հանձնաժողովի նիստում` վերջինիս առաջարկությունների և դիտողությունների հիման վրա հետագա աշխատանքները շարունակելու նպատակով:
31. Մարզպետի աշխատակազմը, նախագծային կազմակերպությունից ստանալով ավարտված նախագիծն, ուսումնասիրում է այն և հիմնական նախագծային լուծումների հետ համաձայն լինելու դեպքում 7 աշխատանքային օրվա ընթացքում ներկայացնում քաղաքաշինական փաստաթղթերի փորձաքննության լիցենզիա ունեցող անձին՝ Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ սահմանած կարգով քաղաքաշինական փորձաքննություն իրականացնելու:
32. Տարածքային կազմակերպման նախագիծը փորձաքննության է ներկայացվում Կատարողի կողմից՝ պատվիրատուի և փորձաքննություն իրականացնողի միջև կնքվող պայմանագրի համաձայն: 
33.  Փորձաքննության դրական եզրակացություն ստացած տարածքային կազմակերպման նախագիծը կատարողի կողմից ներկայացվում է Լիազոր մարմին, որը սահմանված կարգով ներկայացնում է համաձայնեցման:
34. Երևանում սույն գլխով սահմանված հարաբերություններն կարգավորվում են «Երևան քաղաքում տեղական ինքնակառավարման մասին» օրենքի պահանջներին համապատասխան:
35. Նախագծերի փոփոխումն իրականացվում է Հայաստանի Հանրապետության կառավարության 2011 թվականի դեկտեմբերի 29-ի N 1920-Ն որոշմամբ գլխավոր հատակագծերի փոփոխման համար սահմանված ընթացակարգով:
36. Տարածքային կազմակերպման նախագծի «Շրջակա միջավայրի վրա ազդեցության գնահատման և փորձաքննության մասին» օրենքի պահանջներին համապատասխան ենթակա են շրջակա միջավայրի վրա ազդեցության ռազմավարական էկոլոգիական գնահատման և փորձաքննության:
37. Հայաստանի Հանրապետության կառավարության 1998 թվականի հոկտեմբերի 28-ի N 660 որոշմամբ նախատեսված մարզպետի աշխատակազմի կողմից հասարակության իրազեկումն իրականացվում է «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով նախատեսված հասարակական լսումների շրջանակներում:
38. Մարզպետի աշխատակազմը տարածքային կազմակերպման նախագծի վերաբերյալ քաղաքաշինական և շրջակա միջավայրի վրա ազդեցության փորձաքննությունների դրական եզրակացությունները, ինչպես նաև հասարակական լսումների արձանագրությունը մեկ օրինակ թղթային և 15 օրինակ էլեկտրոնային կրիչների վրա ներկայացնում է Լիազոր մարմին՝ նախագծի վերաբերյալ Հանձնաժողովի եզրակացությունը ստանալու նպատակով:
39. Լիազոր մարմինն ուսումնասիրում է տարածքային կազմակերպման նախագծի և կից փաստաթղթերն ու հավանություն տալու դեպքում՝ նախագիծն ստանալու օրվանից 15 աշխատանքային օրվա ընթացքում ներկայացնում շահագրգիռ մարմինների համաձայնեցմանը կամ դիտողություններ և առարկություններ ունենալու դեպքում՝ վերադարձնում է լրամշակման՝ կցելով համապատասխան հիմնավորումներով իր դիտողությունները: Լիազոր մարմնի դիտողությունները ներկայացվում են նաև Կատարողին և նախագծի վերաբերյալ փորձաքննության դրական եզրակացություն տրամադրած անձին:
40. Մարզպետի աշխատակազմը տարածքային կազմակերպման նախագծի վերաբերյալ առարկություններն ստանալուց հետո ուղղում է թերությունները և լրամշակված փաթեթը ներկայացնում Լիազոր մարմին:
41. Շահագրգիռ մարմինները տարածքային կազմակերպման նախագծի վերաբերյալ առաջարկություններն ու դիտողությունները 15 աշխատանքային օրվա ընթացքում ներկայացնում են Լիազոր մարմին: Շահագրգիռ մարմինների կողմից 15 աշխատանքային օրվա ընթացքում կարծիք չներկայացնելու դեպքում համարվում է, որ շահագրգիռ մարմինը քննարկվող փաստաթղթերի վերաբերյալ առարկություններ չունի:
42. Տարածքային կազմակերպման նախագծի վերաբերյալ շահագրգիռ մարմինների առաջարկություններն ու դիտողությունները պետք է ներկայացվեն սպառիչ և հիմնավորվեն՝ հղումներ կատարելով համապատասխան իրավական ակտերի կոնկրետ դրույթներին:
43. Լիազոր մարմինը 10 աշխատանքային օրվա ընթացքում ամփոփում է շահագրգիռ մարմիններից ստացված առաջարկություններն ու դիտողություններն, ընդ որում`
1) բոլոր շահագրգիռ մարմիններից դրական կարծիքներ ստանալու դեպքում, Լիազոր մարմինը կազմում է Հանձնաժողովի դրական եզրակացությունը և 3 աշխատանքային օրվա ընթացքում ներկայացնում մարզպետի աշխատակազմին և Հանձնաժողովի անդամներին.
2) շահագրգիռ մարմիններից հիմնավորված դիտողություններ և առաջարկություններ ստանալու դեպքում, տարածքային կազմակերպման նախագիծը վերադարձվում է մարզպետի աշխատակազմ և Կատարողին՝ լրամշակման:
Լրամշակված տարածքային կազմակերպման նախագիծը ներկայացվում է ամբողջական կազմով, կցելով ստացված առաջարկությունների և դիտողությունների վերաբերյալ ամփոփ տեղեկանքը, կատարված փոփոխությունների նշումով (գծագրի համարը, տեքստային մասի համապատասխան բաժինը, կետը և այլն), կամ առաջարկությունը չընդունելու դեպքում՝ համապատասխան հիմնավորմամբ:
3) տարածքային կազմակերպման նախագծի լրամշակված փաթեթը Լիազոր մարմինը՝ ստանալուց հետո 10 աշխատանքային օրվա ընթացքում ուսումնասիրում և համապատասխան մարմին (մարմիններ) ներկայացնում է իր դիտողությունները, իսկ համաձայնեցման կամ լրամշակումն անբավարար գտնելու դեպքում փաթեթը վերադարձնում է մարզպետի աշխատակազմին:
44. Եթե համապատասխան մարմինը (մարմինները) 10 աշխատանքային օրվա ընթացքում տարածքային կազմակերպման նախագծի վերաբերյալ կարծիք չի ներկայացնում, ապա համարվում է, որ լրամշակված տարածքային կազմակերպման նախագծի վերաբերյալ առարկություններ չկան:
45. Կրկին ներկայացված տարածքային կազմակերպման նախագծի վերաբերյալ շահագրգիռ մարմնից (մարմիններից) բացասական կարծիք ստանալու դեպքում նախագիծը մերժվում է, կամ, եթե բացասական կարծիքը ներկայացվել է առանց իրավական ակտերի կոնկրետ դրույթներին հղումներ պարունակող հիմնավորման, լիազոր մարմնի կողմից հարցը ներկայացվում է Հանձնաժողովի առաջիկա նիստի քննարկմանը, իսկ Հանձնաժողովի նիստում ընդհանուր կարծիք չձևավորվելու դեպքում՝ Լիազոր մարմնի կողմից հարցը ներկայացվում է Հայաստանի Հանրապետության վարչապետի աշխատակազմ` Կոմիտեի առաջիկա նիստում զեկուցելու համար:
46. Կոմիտեի նիստին մասնակցելու համար հրավիրվում է բացասական կարծիք ներկայացրած Հանձնաժողովի անդամը, ով ներկայացնում է իր հիմնավորումը: Քննարկման արդյունքում ընդունված որոշումն արձանագրվում է: Կոմիտեի որոշումը հիմք է փաստաթղթի վերաբերյալ Հանձնաժողովի համապատասխան եզրակացություն կազմելու համար:
47. Հայաստանի Հանրապետության օրենսդրությամբ սահմանված պահանջներին չհամապատասխանելու դեպքում Տարածքային կազմակերպման նախագիծը մերժվում է:
48.  Կոմիտեի որոշումը ստանալու օրվանից 3 աշխատանքային օրվա ընթացքում Լիազոր մարմինը Հանձնաժողովի եզրակացությունը Կոմիտեի որոշման հետ միասին փոխանցում է մարզպետի աշխատակազմին և Հանձնաժողովի անդամներին: քաղաքաշինական ծրագրային փաստաթղթերի վերաբերյալ Հանձնաժողովի բացասական եզրակացությունն մարզպետի աշխատակազմի համար հիմք է Կատարողի հետ պայմանագիրը միակողմանի լուծելու համար՝ կիրառելով պայմանագրի համապատասխան դրույթները: 
49. Տարածքային կազմակերպման նախագծի վերաբերյալ Հանձնաժողովի դրական եզրակացությունը ստանալուց հետո մարզպետը 3 աշխատանքային օրվա ընթացքում այն ներկայացնում է համապատասխան Իրավասու մարմիններին, որոնք Հանձնաժողովի դրական եզրակացությունը և տարածքային կազմակերպման նախագիծը ներկայացնում են համայնքների ավագանիների հաստատմանը, որից հետո 3 աշխատանքային օրվա ընթացքում ավագանիների որոշումները ներկայացնում են մարզպետին, ընդ որում.
1) համայնքների ավագանիների՝ տարածքային կազմակերպման նախագծի հաստատման մասին դրական որոշումների դեպքում, մարզպետը դրանք ստանալուց հետո 3 աշխատանքային օրվա ընթացքում ընդունում է որոշում՝ տարածքային կազմակերպման նախագիծը հաստատելու մասին.
2) եթե համայնքների ավագանիներից որևէ մեկը չի հաստատում տվյալ համայնքի մասով տարածքային կազմակերպման նախագծի հիմնավորմամբ ներկայացնում է մարզպետին: Մարզպետը 5 աշխատանքային օրվա ընթացքում հարցը ներկայացնում է Լիազոր մարմին՝ Հանձնաժողովի քննարկմանը, որին պարտադիր հրավիրվում է այն Իրավասու մարմնին, որի ավագանին ընդունել է բացասական որոշումը.
3) Հանձնաժողովի որոշումը հիմք է համայնքի ավագանու որոշման ընդունման համար, ընդ որում՝
ա. եթե Հանձնաժողովը տալիս է դրական եզրակացություն, ապա այն հիմք է հանդիսանում տարածքային կազմակերպման նախագծի հաստատման համար,
բ. եթե Հանձնաժողովի եզրակացությունը բացասական է որևէ համայնքի մասով, ապա տարածքային կազմակերպման նախագիծն ընդունվում է՝ առանց տվյալ համայնքի նախագծի ընդգրկման:
50. Տարածքային կազմակերպման նախագիծը Կատարողի կողմից մշակվում է համակարգչային ծրագրերի կիրառմամբ (վեկտորային` «Dwg» (դի վի ջի) կամ «Dxf» (դի իքս էֆ) կամ «Shape» (Շեյփ) ձևաչափերով) և սահմանված կարգով հաստատվելուց հետո 4 օրինակներով (թղթային և էլեկտրոնային) տրամադրվում է համայնքի (համայնքների) ղեկավարին (ղեկավարներին): Նշված օրինակներից մեկը մնում է համայնքում, մեկական օրինակ (թղթային և էլեկտրոնային) Իրավասու մարմինը տրամադրում է մարզպետին, Լիազոր մարմնին, իսկ Հայաստանի Հանրապետության կադաստրի կոմիտեին՝ էլեկտրոնային տարբերակ:
51. Նախագծի էլեկտրոնային տարբերակը Լիազոր մարմին և Հայաստանի Հանրապետության կադաստրի կոմիտե տրամադրվում է նախագծի մշակման բնօրինակ համակարգչային ծրագրով և Փի Դի Էֆ (PDF) ձևաչափերով:
52. Տարածքային կազմակերպման նախագիծը սահմանված կարգով հաստատվելուց հետո համայնքի (համայնքների) վարչական տարածքում (տարածքներում) փոփոխությունները կատարվում են բացառապես տարածքային կազմակերպման նախագծում փոփոխություններ կատարելու միջոցով`  Հայաստանի Հանրապետության կառավարության 2011 թվականի դեկտեմբերի 29-ի N 1920-Ն որոշմամբ սահմանված գլխավոր հատակագծերի փոփոխման համար սահմանված ընթացակարգով:
53. Տարածքային կազմակերպման նախագիծը փորձաքննության, համաձայնեցման, հաստատման և փոփոխման ժամանակ ծագող վեճերը լուծվում են դատական կարգով:
 
3. ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ և ԱՌԱՆՁԻՆ ՎԱՐՉԱՏԱՐԱԾՔԱՅԻՆ ՄԻԱՎՈՐՆԵՐԻ ԿԱՄ ԴՐԱՆՑ ԽՄԲԵՐԻ ՀԱՄԱՐ ԼԱՆԴՇԱՖՏԱՅԻՆ, ԱՌՈՂՋԱՐԱՆԱՅԻՆ, ՌԵԿՐԵԱՑԻՈՆ ՀԱՄԱԿԱՐԳԻ ՏԱՐԱԾՔԱՅԻՆ ԿԱԶՄԱԿԵՐՊՄԱՆ ՆԱԽԱԳԾԻ ՄՇԱԿՄԱՆ ՆԱԽԱԳԾՄԱՆ ԱՌԱՋԱԴՐԱՆՔԻՆ ԵՎ ԱՆՀՐԱԺԵՇՏ ԵԼԱԿԵՏԱՅԻՆ ՆՅՈՒԹԵՐԻՆ ՆԵՐԿԱՅԱՑՎՈՂ ՊԱՀԱՆՋՆԵՐԸ
 
54. Տարածքային կազմակերպման նախագծի նախագծման առաջադրանքում նշվում են`
1) համայնքի անվանումը.
2) համայնքի հիմնական բնութագիրը, այդ թվում`
ա. տարածքների մակերեսը,
բ. բնակչության թիվը և ժողովրդագրական տվյալները,
գ. ռեսուրսների հիմնական տեսակները (բնական, բուժական, առողջարարական, հանքահումքային և այլ),
դ. հանրային օգտագործման կանաչ գոտիները, 
ե․ լանդշաֆտային գոտիները, 
զ․ առողջարանային գոտիները,
է․ռեկրեացիոն գոտիները,
ը․ բնության հատուկ պահպանվող տարածքները,
թ. տվյալներ ինժեներատրանսպորտային և կոմունալ-կենցաղային ենթակառուցվածքների, այդ թվում՝ էներգետիկայի և տրանսպորտի կետային և գծային օբյեկտների, գերեզմանատների, աղբավայրերի, կենցաղային կեղտաջրերի մաքրման կառույցների, խմելու ջրի աղբյուրների տեղակայման և սանիտարական պահպանման գոտիների վերաբերյալ,
ժ. տվյալներ շրջակա միջավայրի վիճակի, այդ թվում՝ տեղեկատվություն ջրային օբյեկտների առկա վիճակի` կարգավորման, մաքրման և հատակի խորացման ենթակա գետերի ու այլ ջրային ավազանների հուների տարածքների մասով, մթնոլորտային օդի աղտոտման վիճակի, բնական ու տեխնածին արտակարգ իրավիճակների աղբյուրների առկայության վերաբերյալ,
ի. տեղեկատվություն պատմամշակութային հիմնավորման նախագծերի, պատմության և մշակույթի հուշարձանների (այդ թվում՝ նաև նորահայտ հուշարձանների) զբաղեցրած տարածքի և պահպանական գոտիների մակերեսների և օգտագործման պայմանակարգերի վերաբերյալ,
լ.  համայնքի առանձնահատկություններից բխող այլ տեղեկատվություն.
3) տարածքային կազմակերպման նախագծի զարգացման հիմնական հեռանկարային ուղղությունները, այդ թվում`
ա. համայնքի զարգացման ծրագրից բխող` բնական լանդշաֆտների պահպանությանն ու կատարելագործմանը, առողջարանային, ռեկրեացիոն համակարգի պահպանությանը,
գ. տարածքային կազմակերպման նախագծի զարգացմանը ներկայացվող պահանջները,
դ. համայնքի զարգացման առանձնահատկություններից բխող այլ լրացուցիչ պահանջներ.
4) նախագծման հիմքը (տարածքային կազմակերպման նախագծի մշակման առաջադրանքը հաստատելու վերաբերյալ համայնքի ավագանու և համապատասխան մարզպետի որոշումները).
5) համայնքի զարգացմանն առնչվող պետական կառավարման և տեղական ինքնակառավարման մարմինների որոշումները (որոշումների անվանումները, ընդունման ժամկետները, համարները).
6) տարածքային կազմակերպման նախագծի կազմին և բովանդակությանը ներկայացվող լրացուցիչ պահանջները (առկայության դեպքում).
7) Նախագծին առնչվող հաստատված քաղաքաշինական ծրագրային փաստաթղթերը.
8) հանրային օգտագործման կանաչ գոտիների, լանդշաֆտների, ռեկրեացիոն տարածքները,
9) համայնքի զարգացմանն առնչվող պետական կառավարման և տեղական ինքնակառավարման մարմինների որոշումները,
10) համայնքի առանձնահատկություններից բխող լրացուցիչ պահանջները:
55․ Տարածքային կազմակերպման նախագծի մշակման առաջադրանքում սույն Կարգի 55-րդ կետով սահմանված կարգով նշված դրույթները լրացվում են յուրաքանչյուր միավորում ընդգրկված յուրաքանչյուր համայնքի մասով, տարածքային կազմակերպման նախագծի մասով մշակվող գծագրերը նախատեսվում են 1:25 000 կամ 1:50 000 մասշտաբներով:
56․ Տարածքային կազմակերպման նախագծի ելակետային նյութերի ցանկը ներառում է`
1) կադաստրային քարտեզագրման նյութերը (այդ թվում` տարածքի կառուցապատված հատվածի կադաստրային հանույթը, տարածքի չկառուցապատված հատվածի կադաստրային հանույթը, կադաստրի թեմատիկ շերտերի տեղեկատվությունը թվային տարբերակով).
2) նախկինում հաստատված քաղաքաշինական ծրագրային և հողաշինական փաստաթղթերը.
3) տվյալներ պատմության և մշակույթի անշարժ հուշարձանների և դրանց գրանցված հողամասի սահմանների վերաբերյալ.
4) տվյալներ շրջակա միջավայրի վիճակի, բնության հատուկ պահպանվող տարածքների և դրանց պահպանական գոտիների վերաբերյալ (առկայության դեպքում).
5) տվյալներ հանրային օգտագործման կանաչ գոտիների, լանդշաֆտների, ռեկրեացիոն տարածքների, ջրային օբյեկտների վերաբերյալ.
6) համայնքի զարգացմանն առնչվող պետական կառավարման և տեղական ինքնակառավարման մարմնի որոշումների պատճենները.
7) համայնքին վերաբերող արխիվային նյութերը (առկայության դեպքում).
8) առաջադրանքով ամրագրված լրացուցիչ պահանջներին վերաբերող նյութեր (առկայության դեպքում):
57. Կարգի 56-րդ կետում նշված ելակետային նյութերը հավաքագրվում են տարածքային միավորումներում ընդգրկված յուրաքանչյուր համայնքի մասով, մշակվող գծագրերի համար տեղագրական հանույթը տրամադրվում է 1: 25 000 կամ 1:50 000 մասշտաբներով:
 
4. ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ և ԱՌԱՆՁԻՆ ՎԱՐՉԱՏԱՐԱԾՔԱՅԻՆ ՄԻԱՎՈՐՆԵՐԻ ԿԱՄ ԴՐԱՆՑ ԽՄԲԵՐԻ ՀԱՄԱՐ ԼԱՆԴՇԱՖՏԱՅԻՆ, ԱՌՈՂՋԱՐԱՆԱՅԻՆ, ՌԵԿՐԵԱՑԻՈՆ ՀԱՄԱԿԱՐԳԻ ՏԱՐԱԾՔԱՅԻՆ ԿԱԶՄԱԿԵՐՊՄԱՆ ՆԱԽԱԳԾԻ ԿԱԶՄԻՆ ՈՒ ԲՈՎԱՆԴԱԿՈՒԹՅԱՆԸ ՆԵՐԿԱՅԱՑՎՈՂ ՊԱՀԱՆՋՆԵՐԸ

58․ Պատվիրատուն Հայաստանի Հանրապետության օրենսդրությամբ սահմանված կարգով ընտրված Կատարողի հետ կնքում է պայմանագիր և պայմանագրում սահմանված ժամկետում տրամադրում է հաստատված նախագծային առաջադրանքը և նախագծման համար անհրաժեշտ ծավալի ելակետային նյութերը:
59. Նախագծի ելակետային նյութերի ցանկը ներառում է`
1) տարածքի տեղագրական հանույթը, Մ 1: 5000, 1: 2000 կամ 1:1000,
2) կադաստրային քարտեզագրման նյութերը, 
3) հողօգտագործման քարտեզները, Մ 1:10 000 կամ 1: 5000,
4) Հայաստանի Հանրապետության կառավարության կողմից հաստատված տվյալ համայնքի բնակավայրի տարածքում կամ դրա առանձին հատվածում գտնվող Հուշարձանների պետական ցուցակը, 
5) նախկինում հաստատված նմանատիպ Նախագծերը,
6) բնակավայրի քաղաքաշինական զարգացման պատմական փուլերի վերաբերյալ նյութեր, այդ թվում՝ նախկինում հաստատված քաղաքաշինական ծրագրային և հողաշինական փաստաթղթեր,
7) տվյալներ հանրային օգտագործման կանաչ գոտիների, լանդշաֆտների, ռեկրեացիոն տարածքների վերաբերյալ,
8) համայնքի զարգացմանն առնչվող պետական կառավարման և տեղական ինքնակառավարման մարմնի որոշումների պատճենները,
9) համայնքին վերաբերող գրաֆիկական և տեքստային արխիվային նյութերը (առկայության դեպքում),
10) բնակավայրի առանձնահատկություններից բխող այլ տեղեկատվություն,
11) առաջադրանքով ամրագրված այլ առաջարկներ:
60. Տարածքային կազմակերպման նախագծի փաթեթը կազմված է գրաֆիկական և տեքստային մասերից: Գրաֆիկական մասի գծագրերը մշակվում են կադաստրային քարտեզի հիմքի վրա, հաշվի առնելով ինժեներաերկրաբանական և սեյսմամիկրոշրջանացման քարտեզների (առկայության դեպքում) տվյալները, քաղաքաշինական, բնապահպանական, պատմամշակութային, լանդշաֆտային, առողջարանային, ռեկրեացիոն տարածքների և այլ սահմանափակումները:
 61․ Տարածքային կազմակերպման նախագիծը մշակվում են արխիվային նյութերի, գրաֆիկական և տեքստային մասերի ձևով:
1) գրաֆիկական մասը ներկայացվում է 1:2000, 1:1000 կամ 1:500 մասշտաբի նյութերի (տեղագրական հանույթի և կադաստրային քարտեզի) վրա: 
2) գրաֆիկական մասը մշակվում է համակարգչային ծրագրերի կիրառմամբ՝ Դի դաբլյու ջի (Dwg) կամ Դի էքս էֆ (Dxf) կամ Շեյփ (Shape) ձևաչափերով: 
62․ Գրաֆիկական մասը ներառում է.
1) տարածքային կազմակերպման նախագծի փաստացի գծագիր՝ 1:10000 կամ 1:25000 մասշտաբներով, իսկ Հայաստանի Հանրապետության վարչատարածքային միավորում ընդգրկված յուրաքանչյուր բնակավայրի համար՝ 1:5000 մասշտաբով: Հենակետային գծագրի հիմքի վրա արտացոլվում են տարածքի համալիր գնահատման վերլուծությունից բխող`
ա․ լանդշաֆտային, առողջարանային, ռեկրեացիոն համակարգի տարածքային զարգացման վերաբերյալ առաջարկությունները,
բ․ լանդշաֆտային, առողջարանային, ռեկրեացիոն համակարգի տարածքների համար ընտրված նոր տարածքները,
գ․ հանգստյան, առողջարարական, անտառային գոտիների տեղաբաշխումը,
դ․ քաղաքային և գյուղական լանդշաֆտային, առողջարանային, ռեկրեացիոն գոտիների կատարելագործումը,
ե․ լանդշաֆտային, առողջարանային, ռեկրեացիոն գոտիները կապող հատվածների միջբնակավայրային ինժեներատրանսպորտային և կոմունալ ենթակառուցվածքների կատարելագործման վերաբերյալ առաջարկությունները,
զ․ հատուկ պահպանվող բնության, պատմության և մշակույթի օբյեկտների տարածքները, Օրենքով նախատեսված հիմքերով քաղաքաշինական գործունեության հատուկ կարգավորման օբյեկտների ստեղծման վերաբերյալ առաջարկները,
է․ լանդշաֆտային, առողջարանային, ռեկրեացիոն տարածքների զարգացման նպատակով առանձնացված տարածքների փոփոխությունները, հեռանկարային զարգացման միջոցառումները, իրագործման փուլերը, համապատասխան ներկայացվում են Հայաստանի Հանրապետության կառավարության 2011 թվականի դեկտեմբերի 29-ի N 1920-Ն որոշմամբ գլխավոր հատակագծերի փոփոխման համար սահմանված ընթացակարգով:
ը. ներառված համայնքների սահմանները, դրանց բնակավայրերի փաստացի սահմանագծերը,
թ. միջպետական և հանրապետական նշանակության ավտոմայրուղիները, բնակավայրերի միջև տրանսպորտային կապերը, երկաթուղային գծերը և կայանները, օդանավակայանները և այլն,
ժ. հատուկ պահպանվող բնության, պատմության և մշակույթի անշարժ հուշարձանների տարածքները, լանդշաֆտային, առողջարանային, ռեկրեացիոն գոտիները,
ի․ շրջակա միջավայրի աղտոտման գոտիները, բնակության համար անբարենպաստ տարածքները։
2)  լանդշաֆտային, առողջարանային, ռեկրեացիոն տարածքների կազմակերպման ուրվագիծ՝ 1:10000 կամ 1:5000 մասշտաբներով: Լանդշաֆտային կազմակերպման ուրվագծում միագույն գծային հենակետային հիմքի վրա ցույց են տրվում`
ա. համայնքի սահմաններում ընդգրկված անտառային, ջրային և այլ բնական օբյեկտների, ինչպես նաև բնակավայրի սահմաններում ներառված բնական համալիրների տարածքները.
3) լանդշաֆտային, առողջարանային, ռեկրեացիոն տարածքների հիման վրա առաջարկված զբոսաշրջության զարգացման քարտեզը 1:10000 կամ 1:25000 մասշտաբներով, որտեղ նշվում են պատմության, մշակույթի և բնության հուշարձանները, թանգարանները, թատրոնները, հայտնի ռեստորանները համալիրները, սրճարանները, զբոսայգիները (այդ թվում կենդանաբանական և բուսաբանական), հանգստի (այդ թվում՝ հյուրանոցները, մոթելները, քեմպինգները, իջևանատները), ժամանցի և տեսարժան այլ վայրերը, ավտոկայանատեղերը, տրանսպորտային կանգառները, և այլ տեղեկատվություն,  միավորում ընդգրկված յուրաքանչյուր բնակավայրի համար՝ 1:5000 մասշտաբով։
4) քաղաքաշինական գոտևորման նախագիծ՝ 1:2000 կամ 1:1000 մասշտաբներով, որը մշակվում է վարչատարածքային միավորում ընդգրկված յուրաքանչյուր բնակավայրի և դրանց հեռանկարային զարգացման տարածքների համար, մշակվում է Հայաստանի Հանրապետության կառավարության 2011 թվականի դեկտեմբերի 29-ի N 1920-Ն որոշման N2 հավելվածի համաձայն։
5) տրանսպորտային և ինժեներական հաղորդակցության ուղիների ուրվագիծ՝ 1:10000 կամ 1:25000 մասշտաբներով, որտեղ ցույց են տրվում առանձին վարչատարածքային միավորների կամ դրանց խմբերում ընդգրկված համայնքների տարածքային կազմակերպման նախագծով առաջարկվող լանդշաֆտային, առողջարանային, ռեկրեացիոն տարածքների հիման վրա առաջարկված զբոսաշրջության զարգացման քարտեզըի միջբնակավայրային և ինժեներատրանսպորտային մայրուղային ենթակառուցվածքների կատարելագործման հիմնական ուղղությունները:
6) բնության և տեխնածին վտանգավոր երևույթներից տարածքի պաշտպանման ուրվագիծ՝ 1:10000 կամ 1:25000 մասշտաբներով, որտեղ ցույց են տրվում տարածքի ինժեներական պաշտպանությունը բնական և տեխնածին վտանգավոր գործընթացներից ու երևույթներից, էկոլոգիական և այլ արտակարգ իրավիճակների ու աղետների կանխարգելումը և հետևանքների վերացումը:
7) առանձին վարչատարածքային  միավորի դիրքը մարզի տարաբնակեցման համակարգում՝ 1:50000 կամ 1:25000 մասշտաբներով, որի գծագրում ցույց են տրվում առանձին վարչատարածքային միավորի հիմնական գործառական, ինժեներական, տրանսպորտային և հատակագծային կապերը հարևան վարչատարածքային միավորման և այլ կարևոր օբյեկտների հետ:
63. Տարածքային կազմակերպման նախագծի տեքստային մասը ներառում է
 1) բացատրագիր, հետևյալ բաժիններով.
ա. «Համայնքի մասին» բաժնում համառոտ ներկայացվում են՝ համայնքի (բնակավայրի) պատմության, բնակչության, պատմամշակութային հուշարձանների, բնության հատուկ պահպանվող տարածքների, հիմնական տրանսպորտային կապերի, հարևան համայնքների վերաբերյալ, համայնքի լանդշաֆտային, առողջարանային, ռեկրեացիոն համակարգի տարածքների վերաբերյալ տեղեկությունները.
բ. «Տարածքային կազմակերպման նախագծի փաստացի իրավիճակ» բաժնում ներկայացվում է տարածքի բնակլիմայական և աշխարհագրական պայմանների, կառուցապատված հատվածի հատակագծային կառուցվածքի, հիմնական կառույցների, բնակելի ֆոնդի, ինժեներատրանսպորտային և կոմունալ ենթակառուցվածքի, կանաչ տարածքների, բնակավայրի այլ տարրերի համառոտ նկարագրությունը, համայնքի լանդշաֆտային, առողջարանային, ռեկրեացիոն համակարգի տարածքային զարգացման խնդիրները, զարգացման հնարավորությունները և նպատակները.
գ. «Տարածքային կազմակերպման նախագծի տարածքային գնահատական» բաժնում նկարագրվում են քաղաքաշինական, բնապահպանական, պատմամշակութային, լանդշաֆտային, առողջարանային, ռեկրեացիոն համակարգի և այլ սահմանափակումները: Ներկայացվում է լանդշաֆտային, առողջարանային, ռեկրեացիոն համակարգի կառուցապատման և այլ նպատակներով առանձնացված տարածքների նկարագրությունը, դրանց ընտրության հիմնավորումները, հողամասերի հատկությունները, ցուցանիշները և այլն․
դ. «Տարածքային կազմակերպման նախագծի հիման վրա առաջարկված զբոսաշրջության զարգացման քարտեզի» բաժնում ներկայացվում են համայնքի լանդշաֆտային, առողջարանային, ռեկրեացիոն համակարգի տարածքային կատարելագործմանն ուղղված նախագծային լուծումների նկարագրությունը, նախագծման ընթացքում դիտարկված տարբերակների վերլուծությունը և վերջնական ընտրության հիմնավորումը: Հայաստանի Հանրապետության և առանձին վարչատարածքային միավորների կամ դրանց խմբերի համար լանդշաֆտային, առողջարանային, ռեկրեացիոն համակարգի տարածքային զարգացման, հեռանկարային զարգացմանն ուղղված ինժեներատրանսպորտային և կոմունալ ենթակառուցվածքի բարելավման, զարգացման և ստեղծման միջոցառումները, դրանց համար նախատեսված հողամասերը: Զբոսաշրջային ֆոնդի զարգացման հեռանկարները: Զբոսաշրջային հեռանկարային աճի կանխատեսումները, համապատասխան հիմնավորումներով, նախագծով նախատեսված այլ միջոցառումների նկարագրությունը և հիմնավորումները: Քաղաքաշինական գործունեության հատուկ կարգավորման օբյեկտների տարածքներ ներառող համայնքներում առանձին բաժնով ներկայացվում է նաև հատուկ կարգավորման գոտու սահմանների նկարագրությունը․
64. Սույն կարգի 55-րդ կետով նշված պայմանները չեն կարող հակասել Հայաստանի Հանրապետության օրենսդրության, նորմատիվատեխնիկական փաստաթղթերի, հաստատված միկրոռեգիոնալ մակարդակի համակցված տարածական պլանավորման փաստաղթերին, գլխավոր հատակագծերին, գոտևորման նախագծերի պահանջներին: 
